
Amserlenni a bylchau yn y cyllid a ddarperir ar gyfer cyflogadwyedd  

Yn aml, mudiadau gwirfoddol sydd yn y sefyllfa orau a’r rhai mwyaf effeithiol o ran 
cyrraedd a chefnogi’r rheini sydd bellaf o’r farchnad lafur nad yw darpariaeth prif 
ffrwd yn gallu eu cyrraedd yn aml, drwy gyflwyno ymyraethau rheng flaen wedi’u 
teilwra i anghenion penodol a chymhleth eu grwpiau cleientiaid. Mae cyllid 
Ewropeaidd wedi chwarae rhan hanfodol mewn galluogi’r sector i ddarparu’r 
cymorth hwn. O dan raglenni Cronfeydd Strwythurol a Buddsoddi Ewropeaidd (ESIF) 
cyfredol 2014-20, mae’r sector yn cefnogi mwy na 45,000 o bobl a thros 900 o 
fusnesau cymdeithasol, gyda buddsoddiad o fwy nag £152 miliwn gan yr UE. Wrth i ni 
agosáu at ddiwedd y rhaglenni ESIF, mae’r prosiectau hyn yn prysur ddirwyn i ben. 
Gan nad yw’r UKSPF ar gael yn hawdd eto, gallwn eisoes weld na fydd y sector 
gwirfoddol yn gallu osgoi colli staff, arbenigedd a seilwaith y bydd angen eu hail-
adeiladu o’r dechrau ar gost uchel, a bydd nifer o fudiadau yn wynebu’r risg o gau yn 
gyfan gwbl. 

Ymgysylltiad ac ymrwymiad y sector  

Ar hyn o bryd, nid yw’n eglur o hyd sut bydd yr UKSPF yn cael ei gyflwyno ym mhob 
rhanbarth na sut bydd y sector gwirfoddol yn cael ei gyllido a’i gynnwys. Ers i’r 
cynlluniau buddsoddi rhanbarthol gael eu cyflwyno, mae awdurdodau lleol wedi bod 
yn gweithio ar sefydlu’r strwythurau a’r trefniadau darparu, er eu bod yn parhau i 
aros i Lywodraeth y DU gymeradwyo’r cynlluniau. Yn ystod y cyfnod hwn, fodd 
bynnag, ychydig iawn o wybodaeth sydd wedi’i chyflwyno’n gyhoeddus ar gynnwys y 
cynlluniau ac ar sut bydd ymyraethau yn cael eu cyllido. Mae hyn yn achosi 
ansicrwydd mawr i lawer o fudiadau gwirfoddol, yn enwedig y rheini heb gysylltiadau 
agos ac ymgysylltiad rheolaidd ag awdurdodau lleol. Gallai parhau i ddiweddaru’r 
sector a’u cynnwys helpu i sicrhau bod mudiadau’n barod pan fydd y cyllid ar gael. 

Mae un o brif bryderon eraill y sector gwirfoddol yn ymwneud â’r risg o weithrediad 
anghyson ar draws y rhanbarthau, a allai arwain mudiadau at orfod cydymffurfio â 
gwahanol reolau a gweithdrefnau. Rydym yn gobeithio gweld gwaith cydgysylltiedig 
yn y gofod hwn, gan gynnwys y sector gwirfoddol yn y trafodaethau ynghylch sefydlu 
system sy’n gweithio ar gyfer y bobl fwyaf anghenus yn ogystal â’r mudiadau sy’n eu 
cefnogi. 

Trefniadau llywodraethu  

Rydym yn croesawu awgrym Llywodraeth Cymru i edrych ar sut y gellid defnyddio’r 
Fforwm Strategol ar Fuddsoddi Rhanbarthol yng Nghymru fel platfform i sicrhau bod 
trosolwg strategol a gwaith craffu priodol yn cael ei wneud ar y Gronfa a’r ffordd y 
caiff ei darparu. Gallai strwythur llywodraethu eglur alluogi cydgysylltiad ar lefel 
genedlaethol er mwyn lleihau dyblygu a sicrhau bod y cyllid yn cael cymaint â 
phosibl o effaith. Gallai hefyd roi’r cyfle i amrywiaeth eang o randdeiliaid roi adborth 
a chodi unrhyw faterion. Hoffem weithio gyda Llywodraeth Cymru a rhanddeiliaid 



eraill o sectorau amrywiol i adolygu Cylch Gorchwyl y grŵp hwn a sicrhau bod y 
trydydd sector yn cael ei gynrychioli’n ddigonol. 


